
Euskaltzaindiaren arauak fin betetzeko 

'Euskararen araugintza: arauak eta hiztegi batua'. Leitzako IKAko euskaltegian Euskaltzaindiaren arauak bildu, eta arau bakoitzaren azalpenak, ariketak eta ebazpenak biltzen dituen liburua atera dute 

UNAI ZUBELDIA - LEITZA 

Batek baino gehiagok pentsatuko zuen noizbait Euskaltzaindiaren arauak laban egiteko sortutako trikimailuak direla, gaurdaino arau guztiak buruan sartuko dituenik ez dela jaio. Zein da euskara zuzenaren eremua? Euskara zuzena edo egokia da jatorragoa? Euskara jatorra edo arauen euskara egokiagoa? 

«Zuzentasun arauak nork izan behar ditu kontuan? Noiz hitz egin behar da zuzen? Kanpora begira lanean ari garenok, irakasleak edo kazetariak kasu, gutxienez jakin beharko genituzke arauak, jakin beharko genuke arau bakoitza noiz eta nola erabili». Kontxi Zozaia Leitzako IKAko euskaltegiko irakaslearen hitzak dira.Leitzan, Nafarroako herri txiki horretan, proiektu handi batek argia ikusi du. Leitzako IKAko euskaltegiko bost irakaslek Euskaltzaindiaren arau guztiak bildu, eta arau bakoitzari azalpena, ariketa eta ebazpena gehitu dizkiote. «Normalean irakasleok goi mailetan eskolak eman behar ditugunean ariketekin zailtasunak izaten ditugu. Hutsune bat zegoela eta behar bati erantzun behar geniola ikusten genuen. Koadernoetatik urte askotako lana bildu, eta liburu bat ateratzeko adina informazio bagenuela ikusi genuen», azaldu du Zozaiak.Meritu handiko lana da, ezbairik gabe. «Kontuan hartu behar da hau oso euskaltegi txikia eta defizitarioa dela, eta, gainera, Nafarroan dagoela. Horrelako proiektu bat euskaltegi txiki batetik ateratzeak balio handia du guretzat». 

Bost irakasleren artean egindako lanaren fruitua 

Kontxi Zozaiak ez du bere burua goratzen. Amaieran lanaren pisua bere esku geratu bada ere, behin eta berriro argitzen du gainerako lau irakasleen lanik gabe proiektuak ez zuela aurrera egingo. Poliki-poliki, Euskaltzaindiaren arau guztiak bildu uztailekoak dira liburuan sartu dituzten azkenak, eta ariketak, azalpenak eta ebazpenak gehitzen aritu dira bost irakasleak. «Hiru bat urteko lana izan da. Gramatika kontuan hartuta, liburuak sei atal ditu: sintaxia, ahoskera, onomastika, aditz laguntzaile batua eta hiztegi batua. Zazpigarrena, 210 galderako test orokorra litzateke», argitu du Zozaiak. 

Euskarari emandako diru laguntzak eta Nafarroa ez dira elkarrekin ezkontzen errazak; Leitzako egitasmoak, baina, Nafarroako Gobernuaren laguntza txiki bat, bederen, jaso du. «Nafarroako Gobernuak bere zentroetan banatzeko ale batzuk erosi ditu. Horrek laguntza txiki bat, behintzat, emango digu, ale horiek institutu, eskola, euskaltegi eta Gobernuaren beste hainbat zentrotan banatuko baititu». 

«Arau asko ez dira berriak, gurasoek bazekizkiten» 

Euskaldun berri batek jakin behar al ditu arau guztiak? Adineko pertsonak arau berriekin erotzeko arriskurik ez al dago? Kontxi Zozaiari liburua norentzat den galdetuta, argi erantzun du: «Denentzat balio du, nahiz eta goiko urratsetan dabilen jendeak erabiliko duen errazago. Nik uste dut irakasle batek beharrezkoa duela eskolak emateko, baina ez irakasleak soilik. Hitzaurrean diogun moduan, liburuan eskaintzen ditugun ariketak lagungarri izan daitezela ikas prozesuan ari diren ikasleentzat, eta euskara irakasten diharduten irakasle guztientzat». 

Batzuentzat Euskaltzaindiaren arauek badute halako zurruntasun bat, edo beldurtzeko eragin bereziren bat. Zozaiaren ustez, ordea, Euskaltzaindiak arauak ez ditu aldatzen, berritu egiten ditu; gainera, sarritan, berritasun horiek lehendik geneukana gogoratzeko balio izaten dute. «Arau batekin baino gehiagorekin gertatu izan zait nola ikasi jakin ezinik ibili, eta etxean sartu eta gurasoei esamolde hori bera entzutea. Nik etxean nuen eredu hau, eta liburuetara joan behar izan dut etxekoaz konturatzeko. Noraino dira, beraz, arau berriak? Belarria pixka bat gehiago findu behar genuke, eta orduan konturatuko ginateke arau asko eta asko ez direla hain berriak, Euskaltzaindia ez dela ari ezinezko gauzak asmatzen». Hizkuntza bat bizirik dagoen seinale izan ohi da berau berritzen joatea, arau berriak sortzea. Liburuak uztaila arteko arauak biltzen dituenez, proiektu bat bukatu berritan, hurrengoan pentsatzen ari ote den galdetu diogu Kontxi Zozaiari. «Euskal Herrian oso eremu txikian salduko da liburua, eta alde horretatik mugatuta gaude. Egunen batean liburua berriz argitaratzea posible dela ikusiko bagenu, aukera horri ez genizkioke ateak itxiko. Momentuz, ordea, proiektu hau hemen bukatu da», erantzun du. Liburua, atzodanik, Durangoko Azokan dago salgai, 20 euroren truke, eta Leitzako bi liburu dendatan ere erosteko aukera badago. 

